
SINNOVATSION KICHIK 

TADBIRKORLIKNI QO‘LLAB-
QUVVATLASH BO‘YICHA XORIJ 
TAJRIBASI VA UNI MAMLAKAT 

IQTISODIYOTIDA QO‘LLASH 
IMKONIYATI

Toshaliyeva Saodat Toxirovna
Iqtisodiyot fanlari bo‘yicha falsafa doktori (PhD), Termiz davlat 

universiteti dotsenti

Eshqulova Dilorom Abduravupovna
Termiz davlat universiteti IRB 3-kurs talabasi

Annotatsiya: Ushbu maqolaning dolzarbligi innovatsion kichik biznes va xususiy tadbirkorlikning mamlakatni ijtimoiy- 
iqtisodiy rivojlantirishdagi ahamiyati hamda uni qo‘llab-quvvatlash bo‘yicha xorij tajribasi va uni mamlakat iqtisodiyotida 
qo‘llash zarurati bilan izohlanadi. Ilmiy tadqiqot ishining maqsadi tadbirkorlik faoliyatini qo‘llab-quvvatlash sohasidagi xorij 
tajribasini nazariy va amaliy asoslarini tahlil qilishga qaratilgan. Ushbu maqsadga erishishda maqolada iqtisodiy statistik 
va nazariy tahlil usullaridan foydalanilgan bo‘lib, unda tadbirkorlik faoliyatini qo‘llab-quvvatlash bo‘yicha xorij tajribasi-
ning maqsad va vazifalari tizimlashtirilgan, uning asosiy yo‘nalishlari belgilab berilgan, kichik biznesni davlat tomonidan 
qo‘llab-quvvatlash bo‘yicha xorij tajribasini milliy iqtisodiyotda qo‘llash zarurligi ilmiy asoslangan holda baholangan, taklif 
va tavsiyalar ishlab chiqilgan.

Kalit so‘zlar: innovatsiya, kichik tadbirkorlik, tadbirkorlikni qo‘llab-quvvatlash, xorijiy tajriba, tadbirkorlik faoliyatini davlat 
tomonidan tartibga solish, tadbirkorlik faoliyatini rivojlantirish omillari, davlat tomonidan qo‘llab-quvvatlash.
Abstract: The relevance of this article is explained by the importance of small business and private entrepreneurship in 
the socio-economic development of the country, as well as the need to use foreign experience in supporting it in the coun-
try’s economy. The purpose of the research work is to analyze the theoretical and practical foundations of foreign experi-
ence in the field of business support. To achieve this goal, the article uses methods of economic-statistical and theoretical 
analysis, in which the goals and objectives of foreign experience in supporting entrepreneurship are systematized, its 
main directions are determined, the need for foreign experience in state support for small businesses is nationalized, 
application in the economy is assessed on a scientific basis, proposals are developed and recommendations.

Key words: innovation, small business, entrepreneurship support, foreign experience, state regulation of entrepreneur-
ship, factors of entrepreneurship development, state support.
Аннотация: Актуальность данной статьи объясняется значением инновационного малого бизнеса и частного пред-
принимательства в социально-экономическом развитии страны, а также необходимостью использования зарубеж-
ного опыта его поддержки в экономике страны. Целью научно-исследовательской работы является анализ тео-
ретических и практических основ зарубежного опыта в сфере поддержки бизнеса. Для достижения поставленной 
цели в статье используются методы экономико-статистического и теоретического анализа, в которых системати-
зированы цели и задачи зарубежного опыта поддержки предпринимательства, определены его основные направ-
ления, национализирована необходимость зарубежного опыта государственной поддержки малого предпринима-
тельства применение в экономике оценено на научной основе, разработаны предложения и рекомендации.

Ключевые слова: инновация, малое предпринимательство, поддержка предпринимательства, зарубежный 
опыт, государственное регулирование предпринимательства, факторы развития предпринимательства, государ-
ственная поддержка.

K I R I S H
Yangilanayotgan O‘zbekiston uchun kichik tadbirkorlikni innovatsion samarali qo‘llab-quvvatlash eng muhim 

masalalardan biri hisoblanadi. Bizga maʼlumki har qanday innovatsion faoliyat davlat tomonidan qo‘llab-quv-
vatlash va rag‘batlantirishni talab etadi. Bugungi kunda iqtisodiy jihatdan taraqqiy etgan mamlakatlarda kichik 
tadbirkorlikni qo‘llab-quvvatlashning yo‘llari, usullari va manbalari ishlab chiqilgan. АQSh, Yaponiya, Buyuk Bri-

taniya, Kanada, Germaniya, Fransiya, Italiya va Isroil kabi davlatlarda kichik tadbirkorlikni qo‘llab-quvvatlash va 
uni innovatsion rivojlantirishda davlatning faol ishtirokiga alohida eʼtibor qaratib kelinmoqda. Rivojlangan dav-
latlarda to‘plangan tajribadan ko‘rish mumkinki, kichik tadbirkorlikni qo‘llab-quvvatlash bo‘yicha davlat siyosati 
iqtisodiyotni ijtimoiy-iqtisodiy rivojlantirishning ustuvor yo‘nalishlaridan biri hisoblanadi. Uning asosiy maqsadi 
iqtisodiy jihatdan barqaror bo‘lgan kichik tadbirkorlik korxonalarini rivojlantirish uchun qulay shart-sharoitlar 
yaratishdan iborat. Bunda innovatsion va ijtimoiy javobgarlikni bo‘yniga oladigan kichik tadbirkorlik subyektlarini 
qo‘llab-quvvatlashga alohida eʼtibor qaratiladi. Bunga sabab aynan shunday korxonalar yuqori malakali inson 
kapitalini shakllantiruvchi va ilmiy texnik tarqqiyotni harakatga keltiruvchi kuch hisoblanadi. 

M A V Z U G A  O I D  A D A B I Y O T L A R  T A H L I L I
Innovatsion korxonalar bozorda innovatsion mahsulotni sotib olish bilan bog‘liq xo‘jalik yurituvchi sub-

yektlarning tranzaksiya xarajatlari xo‘jalik yurituvchi subyektning o‘zi tomonidan shunga o‘xshash mahsulotni 
yaratish bo‘yicha ichki xarajatlardan kam bo‘lganda paydo bo‘ladi [1].

АQShda so‘nggi o‘n yillikda barcha innovatsion ishlanmalarning 55 %i va yangi ish o‘rinlarining 75 % i 
aynan kichik tadbirkorlik subyektlari tomonidan yaratilgan [2].

Mamlakat iqtisodiyotining rivojlanishida kichik tadbirkorlikning rivojlanishi muhimligi ko‘plab tadqiqotlar 
natijasida ko‘rsatilgan [3, 4, 5]. Shu sababli iqtisodiyotni rivojlantirish davlat dasturlarida kichik tadbirkorlikning 
rivojlanishiga alohida eʼtibor qaratiladi. Kichik tadbikorlik rivojlangan mamlakatlardagi davlat tomonidan 
qo‘llab-quvvatlash dasturlari odatda quyidagilarni qamrab oladi: imtiyozli kredit ajratish; soliq to‘lovlari miqdorini 
kamaytirish; binolarni ijaraga berishda imtiyozlar; kichik tadbirkorlik uchun subventsiyalar; bank stavkasining 
qisman kompensatsiyasi; byudjet mablag‘lari hisobidan tadbirkorlar malakasini oshirish; maʼmuriy to‘siqlarni 
bartaraf etish [6].

Shu bilan birga har bir mamlakat o‘z iqtisodiy shart-sharoitidan hamda bozor infratuzilmasining rivojlan-
ishi darajasidan kelib chiqqan holda kichik tadbirkorlikni qo‘llab-quvvatlash mexanizmini shakllantirgan. Kichik 
tadbikorlik yuqori rivojlanish ko‘rsatkichlariga ega mamlakatlarda (EI, Yaponiya, АQSh, Singapur va boshq) 
davlatning bu sohadagi faoliyat qamrovi rivojlanayotgan mamlakatlarga nisbatan yuqori [7, 8]. 

T A D Q I Q O T  M E T O D O L O G I YA S I
Ushbu tadqiqot ishining metodologik asosi innovatsion tadbirkorlik faoliyatini qo‘llab-quvvatlash sohasidagi 

xorijiy tajribani nazariy va amaliy asoslarini tahlil qilish va baholashdan iborat. Tadqiqot doirasida taqqoslash, 
tahlil, sintez, induktsiya, deduktsiya, statistik usul kabi empirik, eksperimental-nazariy va o‘ziga xos ilmiy usullar 
qo‘llanildi.

T A H L I L  V A  N A T I J A L A R
Davlat ishbilarmonlik muhitini shakllantirishda tizimni tartibga soluvchi rolni bajarib, tadbirkorlik faoliyatining 

eng istiqbolli yo‘nalishlarini rivojlantirishga ko‘maklashishi, tadbirkorlik subyektlarini o‘zgaruvchan atrof-muhit 
sharoitlariga moslashtirishga yordam beradigan tashkiliy, huquqiy, ijtimoiy-psixologik va iqtisodiy chora-tad-
birlar majmuini taʼminlashi kerak.

АQShda tadbirkorlikni rivojlantirish davlat strategiyasi “Kichik tadbirkorlik” to‘g‘risidagi Qonunda o‘z aksini 
topgan bo‘lib, unda barcha davlat tashkilotlari hamkorlikda kichik tadbirkorlik sektorini faoliyat yo‘nalishlari 
bo‘yicha har tomonlama qo‘llab-quvvatlash bo‘yicha vazifalar belgilangan (1-chizma).

1-chizma: АQShda kichik tadbirkorlikni qo‘llab-quvvatlashning asosiy yo‘nalishlari

SKichik tadbirkorlikning АQSh YaIMdagi ulushi 52% ni, umumiy bandlikdagi ulushi 50,1 % ni (70 mln.ga 

yaqin kishi), barcha korxonalardagi ulushi 97,6 % ni (23 mln.ga yaqin korxona) tashkil etadi [9].
АQShda kichik va o‘rta tadbirkorlikni qo‘llab-quvvatlashga qaratilgan 40 ga yaqin davlat dasturlari amal 

qiladi. Bular taʼlim va maslahat berishga yo‘naltirilgan texnik dasturlar, moliyaviy qo‘llab-quvvatlash dasturlari, 
shartnomalarni joylashtirishga yordam berish, innovatsion dasturlardir.

Kichik va o‘rta tadbirkorlikni davlat tomonidan qo‘llab-quvvatlash chora-tadbirlarini samarali amalga oshirish 
rivojlangan infratuzilmasiz imkonsizdir. АQShning barcha shtatlari va yirik shaharlarida Kichik tadbirkorlik 
maʼmuriyatining hududiy bo‘linmalari faoliyat yuritadi. Yirik shaharlar, sanoat va ilmiy markazlarda texnopark 
va biznes inkubatorlar tashkil etilgan. Kichik va o‘rta tadbirkorlik bo‘yicha maslahat markazlari turli faoliyat tur-
lari bo‘yicha o‘n mingdan ziyod maslahatchilarni birlashtiradi, shuningdek, axborot va kommunikatsiya xizmat-
lari ko‘rsatuvchi informatsion markazlar tashkil etilgan. Tadbirkorlikni rivojlantirish markazlari “yagona darcha” 
orqali o‘qitish va maslahat berish, texnik yordam ko‘rsatish va axborot taqdim etish hamda xizmatlar ko‘rsatishni 
amalga oshiradi. Yetti mingdan ortiq vakolatli xususiy banklar va investitsiya kompaniyalari kichik va o‘rta tad-
birkorlikni qo‘llab-quvvatlash dasturlari ishtirokchilari hisoblanadi.

АQShda 1982-yilda “Kichik korxonalar faoliyatini ilmiy texnik rivojlantirish to‘g‘risida”gi, 1986-yilda “Tex-
nologiyalarni uzatish to‘g‘risida”gi Qonunlari qabul qilindi. Kichik tadbirkorlik subyektlari samarali faoliyat 
yuritishi uchun qulay shart-sharoit yaratish maqsadida АQShda bir qator ilmiy texnik dasturlar ishlab chiqildi. 
“Kichik biznesda innovatsion tadqiqotlar dasturi” (The Small Business Innovation Innovation Research- SBIR) 
va “Kichik biznes texnologiyalari transferi dasturi” (The Small Business Technology Transfer Program – STTR) 
eng yirik dasturlardan hisoblanadi. Ushbu dasturlar amalga oshirilishini muvofiqlashtirish kichik tadbirkorlikni 
qo‘llab-quvvatlash bosh idorasi - Kichik tadbirkorlik maʼmuriyati tomonidan nazorat qilinadi. Ularning birinchisi 
yirik davlat idoralariga aloqador ustuvor ilmiy texnik muammolarni hal etishda kichik tadbirkorlik subyektlarining 
innovatsion ishlanmalarini jalb etishga yo‘naltirilgan (Mudofaa, Savdo, Energetika, Transport, Sog‘liqni Saqlash 
va aholiga xizmat ko‘rsatish Vazirliklari va b.). Ushbu dasturning umumiy yillik byudjeti 1 mlrd. dollardan ortiqni 
tashkil etadi va u orqali yiliga minglab innovatsion loyihalar amalga oshiriladi [10]. Bunda har bir idora kichik tad-
birkorlarga innovatsiya sohasidagi xarajatlarini qoplash uchun 100 mln. dollargacha mablag‘ ajratadi. Dastur 
doirasidagi moliyaviy qo‘llab-quvvatlash kichik tadbirkorlik subyektlari tomonidan taklif etilayotgan ishlan-
malarning istiqbollarini baholash yakunlari bo‘yicha amalga oshiriladi.

Subsidiyalarni olgandan keyin kichik tadbirkorlik subyektlari o‘z loyihalarini amalga oshirishga kirisha-
dilar. Аjratilgan byudjet mablag‘lari deyarli qaytarilmaydi, faqatgina bilvosita soliq ko‘rinishida qaytariladi. Qayd 
etilgan dastur АQShda kichik tadbirkorlik subyektlarini boshlang‘ich mablag‘ bilan taʼminlash maqsadida joriy 
etilgan va bu mamlakatda kichik tadbirkorlik subyektlari innovatsion ishlanmalarini rag‘batlantirish bo‘yicha 
bi rinchi loyiha hisoblanadi.

Texnologiyalarni takomillashtirish bo‘yicha muhim vazifalar “Kichik biznes texnologiyalari transferi das-
turi” (STTR) doirasida amalga oshiriladi, bu kichik tadbirkorlik korxonalarini notijorat tadqiqot institutlari bilan 
hamkorlik qilishga undaydi. Ushbu dastur kichik tadbirkorlik subyektlariga yangi texnologiyalarni ishlab chiqish-
  ga yo‘naltirilgan vaqtinchalik birlashmalar va qo‘shma korxonalarni tashkil etish sohasida texnik va moliyaviy 
yordam olishlariga keng imkon yaratadi. Dastur doirasidagi tadqiqotlarning asosiy buyurtmachisi yalpi yillik 
byudjeti 1 mlrd. dollar bo‘lgan АQShning asosiy Vazirliklari va Idoralari hisoblanadi. Texnologiyalar Depar-
tamenti STTR dasturini amalga oshirishning barcha bosqichlarida boshqarishni amalga oshiradi. Bu dastur 
bevosita byudjet mablag‘lari hisobidan moliyalashtiriladi, ushbu mablag‘lar esa mamlakatning kelgusidagi iqti-
sodiy rivojlanishini belgilovchi ilmiy texnik ishlanmalarni joriy qilish uchun yo‘naltiriladi. Аsosiy eʼtibor nazariy 
ishlanmalarning amaliy ahamiyatiga qaratiladi, ular bozor tomonidan talab qilinadigan yuqori texnologiyalar va 
yangi mahsulotlarga asoslanadi.

Kichik tadbirkorlik sohasidagi innovatsion ishlanmalar samaradorligini baholash “Kichik tadbirkorlikning 
innovatsion natijaviyligi to‘g‘risidagi tadqiqotlar” dasturi doirasida amalga oshiriladi, uni muvofiqlashtirish АMB 
Texnologiyalar Departamenti tomonidan amalga oshiriladi. Dastur bo‘yicha hisobotlar kichik tadbirkorlik sub-
yektlari tomonidan amalga oshirilgan innovatsiyalar va ularning natijaviyligini davriy baholashga asoslanadi 
(SBIR va STTR dasturlari bundan mustasno). Bundan tashqari, ushbu dastur doirasida innovatsiya yo‘nalishida 
yillik byudjeti 20 mln. doll.dan ortiqroqni tashkil etuvchi 18 ta federal agentliklar kichik tadbirkorlik sohasidagi 
ilmiy ishlanmalar va tadqiqotlarga mo‘ljallangan turli xil shartnomalarni joylashtirish uchun auktsionlarni amalga 
oshiradi. АMB agentligi dastur doirasida innovatsiyalarni turli ko‘rinishlarini samarali amalga oshirayotgan inno-
vatsion kichik tadbirkorlik subyektlari reestrini shakllantiradi. Ushbu reestr xususiy va davlat idoralarining inno-
vatsiyalar bo‘yicha buyurtmasini amalga oshirishda eng istiqbolli kichik tadbirkorlik subyektlarini tanlash jara-
yonini sezilarli darajada oshirish imkonini beradi [11].

Germaniyaning tadbirkorlikni qo‘llab-quvvatlash sohasidagi davlat siyosati mamlakat iqtisodiyotini turg‘un-
likdan tez chiqib, kichik va o‘rta tadbirkorlik sohasini mustahkamlash, uning raqobatbardoshligini oshirish va 
uning yanada o‘sishini taʼminlashga qaratilgan. Innovatsion faoliyatni qo‘llab-quvvatlashning ustuvor yo‘nalish-
lari etib, yuqori texnologiyalarni o‘zlashtirish, yangi korxonalarni tashkil etish va o‘z-o‘zini ish bilan taʼminlashni 
rag‘batlantirish (ayniqsa, sobiq GDR davlatlarida), o‘qitish va malakasini oshirish, ekport imkoniyatlarini rivoj-

lantirish belgilangan. Teng ulushlarda moliyaviy qo‘llab-quvvatlash federal darajada kichik va o‘rta tadbirkorlikni 
qo‘llab-quvvatlash uchun maxsus davlat moliya institutlari kafolatlari asosida ajratiladi. Ushbu maqsadlarda 
Yevropa Ittifoqining katta mablag‘lari va xususiy investitsiyalar jalb etiladi. Ushbu siyosatni amalga oshirish 
bo‘yicha barcha davlat va sheriklik tashkilotlarining faoliyatini muvofiqlashtirish Federal iqtisodiyot va Mehnat 
Vazirligiga yuklatiladi, unda kichik va o‘rta biznes, hunarmandchilik, xizmat ko‘rsatish sohasi, yakka tartibdagi 
mehnat va kasb-hunar taʼlimi bilan bog‘liq barcha tezkor masalalar bilan bosh direktorat shug‘ullanadi. 

Germaniyada kichik va o‘rta tadbirkorlikni davlat tomonidan qo‘llab-quvvatlash davlat strategiyasi muhim 
maqsadlarga erishishga yo‘naltirilgan (2-chizma). Germaniya tadbirkorlikni qo‘llab-quvvatlash uchun rivoj-
langan infratuzilmaga ega. Texnik, moliyaviy va investitsiyaviy qo‘llab-quvvatlash, boshlang‘ich korxonalarni 
qo‘llab-quvvatlash, o‘z-o‘zini ish bilan taʼminlash, xotin-qizlar va yoshlar tadbirkorligini qo‘llab-quvvatlash das-
turlari mavjud. Germaniyada innovatsion va ijtimoiy kichik tadbirkorlikni kreditlash ularni qo‘llab-quvvatlashning 
asosiy manbalaridan biri hisoblanadi. Kichik firmalarni moliyaviy qo‘llab-quvvatlash masalalarini muvofiqlashti-
ruvchi asosiy idora - Kichik va o‘rta tadbirkorlik direktorati hisoblanadi.

2-chizma: Germaniyada kichik va o‘rta tadbirkorlikni davlat tomonidan qo‘llab-quvvatlash davlat strategiyasi 
maqsadlari

Kichik tadbirkorlik subyektlari kredit resurslarini olishda o‘zlarining moliyaviy, texnik va kadrlar holati 
to‘g‘risida keng qamrovli maʼlumotlarni taqdim etishlari kerak, bu investitsiya xavfini sezilarli kamaytirish 
imkonini beradi. Germaniyada kichik tadbirkorlikni imtiyozli kreditlash yo‘nalishlari amalga oshiriladi (3-rasm).

3-rasm: Germaniyada kichik va o‘rta tadbirkorlikni imtiyozli kreditlash yo‘nalishlari

SYangidan tashkil etilgan kichik tadbirkorlik subyektlarini moliyaviy qo‘llab-quvvatlash Germaniya kompen-

satsion banki orqali amalga oshiriladi. Ushbu bank kredit resurslarini quyidagi nivestitsion maqsadlarda taqdim 
etadi: investitsiya payini sotib olish, ushbu pay korxona faoliyatini nazorat qilish, korxonani ochish yoki sotib 
olish, dastlabki zaxiralar, ishlab chiqarish binolari va ofis uskunalarini shakllantirish huquqini beradi. Hududiy 
dasturlarni amalga oshirish asosida mahalliy ahamiyatga ega tovarlar ishlab chiqarishga yo‘naltirilgan kichik 
tadbirkorlik subyektlariga kredit resurslari taqdim etiladi.

Kichik tadbirkorlikni so‘nggi ikki yil davomida koronavirus pandemiyasi sababli davlat tomonidan qo‘llab-quv-
vatlashning zaruriyati yanada ahamiyatli bo‘ldi. Hususan, Germaniyada barcha kichik tadbirkorlik subyektlarga 
har oyda 50 ming Yevrogacha miqdorida yordam mablag‘lari ajratildi. Shuningdek, mazkur tadbirkorlik subyek-
tlariga davlat kafillikni asosida 500 ming Yevrogacha bo‘lgan bank kreditlari ajratilishi yengillashtirildi. Bundan 
tashqari, kichik va o‘rta biznes subyektlariga 600 mlrd. yevro miqdorida (YaIMning 14,8 foiziga teng) moliyaviy 
mablag‘lar ajratildi [12].

Germaniyadan farqli ravishda Xitoyda kichik tadbirkorlik subyektlari zaifligi va nobarqaror faoliyat yuritayot-
ganligi aniqlansa, davlat kichik tadbirkorlik korxonasini qo‘llab-quvvatlashni nazarda tutuvchi turli ko‘rinishdagi 
bevosita chora-tadbirlarni amalga oshiradi [13].

Xitoyda markaziy xukumat tomonidan taqdim etilayotgan imtiyozlar mahalliy hokimiyat idoralari tomonidan 
ham amalga oshiriladi. Masalan, Xarvin shahridagi yangi va yuqori texnologiyalar asosida faoliyat yuritayotgan 
kichik tadbirkorlik subyektlari qo‘shimcha imtiyozlardan foydalanishadi (4-chizma) [14].

4-chizma: Xitoyda yangi va yuqori texnologiyalar asosida faoliyat yuritayotgan kichik tadbirkorlik subyektlariga 
beriladigan qo‘shimcha imtiyozlar

Xitoyda innovatsion kichik tadbirkorlik subyektlarini davlat va jamoatchilik tomonidan qo‘llab-quvvatlash 
tizimi mavjud bo‘lib, kichik tadbirkorlik faoliyatining dastlabki bosqichlarida yuzaga kelishi mumkin bo‘lgan tad-
birkorlik xatarini minimallashtirishni nazarda tutadi. Shuningdek, imtiyozli soliqqa tortishni hisobga olgan holda, 
kichik tadbirkorlik sohasida venchur kapitalini imtiyozli shartlarda jalb etishni rag‘batlantirish alohida ahamiyat 
kasb etadi.

Davlat ilmiy-tadqiqot institutlari va laboratoriyalarida amalga oshirilgan ilmiy-texnik ishlanmalari natijalarini 
taqdim etish orqali kichik tadbirkorlik subyektlari bepul davlat tomonidan qo‘llab-quvvatlanadi.

Xitoy Fan va texnologiya Vazirligi tomonidan ishlab chiqilgan yuqori texnologiyaga asoslangan sohalarni 
rivojlantirish bo‘yicha maxsus dastur doirasida 1997–2001-yildan boshlab amaliy va fundamental tadqiqotlar 
uchun har yili 13 mlrd. dollar atrofida mablag‘ ajratildi. Ushbu mablag‘lar elektronika va informatsion texnologi-
yalar sohasidagi innovatsiyalar fundamental tadqiqotlar natijalarini tijoratlashtirish uchun akademik institutlar va 
kichik innovatsion kompaniyalarga yordam tariqasida yo‘naltirildi.

Yaponiyada kichik va o‘rta biznesga oid davlat siyosati 1990-yilgi inqirozdan keyin qayta ko‘rib chiqildi, 
hamda “Kichik va o‘rta tadbirkorlik” to‘g‘risidagi qonunga o‘zgartirish kiritilib, korxona hajmi va ustav jamg‘ar-
malari miqdori oshirildi. Korxonalar barqarorligi va raqobatbardoshligini oshirish, resurslardan foydalanishni 
faollashtirish, yangi korxonalarni tashkil etishni tezlashtirish, tadbirkorlik muhitiga o‘zaro yordamni kengaytirish 
asosiy maqsadlar qilib belgilab olindi. Iqtisodiyot, savdo va sanoat Vazirligi kichik va o‘rta biznesni rivojlantirish 
strategiyasi uchun masʼul bo‘lgan oliy davlat idorasi etib belgilandi. Unda “kichik va o‘rta biznesga nisbatan 

siyosat bo‘yicha Kengash” tashkil etildi va 2001-yilda tadbirkorlikni qo‘llab-quvvatlash bo‘yicha barcha davlat 
tuzilmalari ishini muvofiqlashtrishni yaxshilash maqsadida iqtisodiyot, savdo va sanoat vazirlgi tarkibida “kichik 
va o‘rta tadbirkorlik agentligi” tashkil etildi. 2000-yildan boshlab davlat tadbirkorlikni rivojlantirish strategiyasi 
iqtisodiyotda davom etayotgan pasayishni sekinlashtirishga, korxonalar sonini kamaytirishga (yiliga 2% gacha) 
shuningdek, kichik va o‘rta biznes setorining biznes faolligini kamaytirishga qaratilgan. 2002-yilning o‘rtalarida 
Yaponiya iqtisodiyot, savdo va sanoat vazirligi kichik va o‘rta tadbirkorlikni rivojlantirish strategiyasini ishlab 
chiqdi (5-chizma).

5-chizma: Yaponiyaning kichik va o‘rta tadbirkorlikni rivojlantirish strategiyasi 

Davlat siyosati mamlakat ijtimoiy-iqtisodiy farovonligini oshirish va uning jahon bozoridagi raqobatbardosh-
ligini taʼminlashning eng dinamik vositasi sifatida kichik va o‘rta biznes sohasini rivojlantirish uchun dunyodagi 
eng yaxshi sharoitlarni yaratishga qaratilgan. 

Yaponiyada kichik va o‘rta tadbirkorlikni qo‘llab-quvvatlashga yo‘naltirilgan 30 dan ortiq davlat dasturlari 
amal qiladi. Ular axborot, taʼlim, maslahat dasturlari, moliyaviy qo‘llab-quvvatlash dasturlari, innovatsion das-
turlar va shartnomalar tuzish bo‘yicha yordam dasturlaridan iborat.

Tadbirkorlik tashkilotlari hukumat uchun iqtisodiyotni tartibga solish bo‘yicha tavsiyalar ishlab chiqadigan 
Savdo Vazirligi huzuridagi jamoat idoralari va mustaqil ekspertlar guruhlari bilan o‘zaro hamkorlik qiladi. Аxborot 
markazlari tarmog‘i muayyan yo‘nalishga ixtisoslashgan va mintaqaviy bo‘limlar, hamkor tashkilotlar va min-
taqaviy rivojlanish agentliklari bilan bog‘langan. Yaponiyada 47 ta ayollar tadbirkorlik markazlari va 51 ta milliy 
ozchilikni tashkil etuvchilar markazlari faoliyat yuritadi.

Yirik shaharlar, portlar va sanoat markazlarida eksportni qo‘llab-quvvatlovchi 60 ga yaqin agentliklar joy-
lashgan. Tadbirkorlikni qo‘llab-quvvatlash 500 ga yaqin klasterlar, biznes inkubatorlar, texnoparklar tomonidan 
amalga oshiriladi. 10 dan ortiq vakolatli kredit tashkilotlari yirik shaharlar, sanoat va qishloq xo‘jaligi markaz-
larida o‘z bo‘limlariga ega. Tadbirkorlikni rivojlantirish markazlari axborot va texnik yordam ko‘rsatish, o‘qitish va 
maslahat berish orqali yagona darcha tamoyili asosida xizmatlar ko‘rsatadi.

Kichik tadbirkorlikni qo‘llab-quvvatlash bo‘yicha Yaponiya tajribasi eʼtiborga loyiq. Bizga maʼlumki kichik 
tadbirkorlik subyektlari ishlab chiqarishda yangi tovarlar yaratish, zamonaviy texnologiyalarni joriy etish kabi 
masalalari moliyalashtirish uchun iqtisodiy imkoniyati yetarli emas, shuningdek, shu sababli boshqaruvda 
ishtirok etadigan xodimlar soni ham cheklangan bo‘ladi. Ushbu muammoni bartaraf etish maqsadida Yaponiya 
hukumati tomonidan kichik tadbirkorlik subyektlarining universitet va boshqa ilmiy tadqiqot markazlari bilan 
hamkorlikda ilmiy tadqiqotlar davlat tomonidan moliyalashtirish mexanizmi ishlab chiqilgan. Shuningdek, tashkil 
etilgan kichik tadbirkorlikni qo‘llab-quvvatlash markazlari mutaxassislari barcha kichik korxonalar moliyaviy- 
iqtisodiy faoliyatini tahlil qilish, undagi muammolarni aniqlash va bartaraf etish bo‘yicha dasturlar ishlab chiqish 
bo‘yicha bepul maslahat beradilar [15]. 

X U L O S A L A R  V A  T A K L I F L A R
Yuqorida kichik tadbirkorlik subyektlarini davlat tomonidan qo‘llab-quvvatlashning xorij tajribasini tahlil 

qilish bizga mamlakatimizda kichik tadbirkorlikni qo‘llab-quvvatlash bo‘yicha xorijiy tajribani quyidagi asosiy 
yo‘nalishlarini belgilash imkonini beradi:

Kichik tadbirkorlikni davlat tomonidan qo‘llab-quvvatlash sohasidagi xorij tajribasini mamlakatimizda joriy 
etishning asosiy yo‘nalishlari quyidagilar:

S● tadbirkorlik manfaatlarini himoya qiladigan boshqa idoralarga to‘be bo‘lmagan mustaqil idorani yaratish;

● yangidan tashkil etilgan kichik tadbirkorlik subyektlarini birinchi ikki yilda foyda solig‘idan to‘liq, keyingi 
ikki yilda 50%gacha, 5- yildan boshlab to‘liq to‘lash tartibiga o‘tish;

● innovatsion ishlanmalar va loyihalar bilan band bo‘lgan kichik tadbirkorlik subyektlarini imtiyozli kredit-
lashga yo‘naltirilgan mahalliy banklar tizimini yaratish;

● amaldagi qonun hujjatlaridagi o‘zgarishlar, qo‘llab-quvvatlash choralari, davlat buyurtmasi va boshqalar 
to‘g‘risidagi muntazam yangilanib boradigan axborotni o‘z ichiga olgan va onlayn maslahatlarni ko‘zda 
tutuvchi kichik tadbirkorlikni qo‘llab-quvvatlashning global internet axborot tarmog‘i faoliyatini tashkil 
etish.

Kichik tadbirkorlik subyektlarini moliyaviy qo‘llab-quvvatlash muammoli mavzulardan biri hisoblanadi. 
Ko‘pgina tijorat banklari kichik tadbirkorlik subyektlariga ishonchsizlik bilan qarashadi. O‘z-o‘zini tiklab olmoq  chi 
bo‘lgan kichik tadbirkorlik subyektlari uchun ajratiladigan kreditlar foiz stavkasi deyarli yuqori. Bundan tashqari 
olinadigan kredit uchun garov talab etiladi, ko‘pchilik tadbirkorlik subyektlari garovni taʼminlash imkoniyatiga 
ega emas. Yuqorida keltirilgan Xitoy va Germaniya tajribasiga suyangan holda kichik tadbirkorlik subyekt-
lari faoliyatini muayyan mezonlar bo‘yicha baholab, ularga maqsadli kreditlar ajratadigan kichik tadbirkorlik 
subyekt lari faoliyatini moliyaviy qo‘llab-quvvatlovchi ixtisoslashtirilgan davlat banklarini tashkil etish zarur.

Mamlakatimizdagi kichik tadbirkorlik subyektlari orasida ijtimoiy masʼuliyatning rivojlanishi hali keng tar-
qalmagan.

Davlat idoralarining kichik tadbirkorlik subyektlari bilan aloqalarini yaxshilash, ularning o‘zaro hamkor-
ligini yo‘lga qo‘yish va o‘z vaqtida amalga oshirish imkonini beradigan ixtisoslashtirilgan davlat infratuzilmasini 
yaratish mazkur holatning o‘zgarishiga muhim turtki bo‘lishi mumkin.

Xulosa o‘rnida aytish mumkinki, kichik tadbirkorlik sohasini qo‘llab-quvvatlash bo‘yicha xorijiy tajribani 
uyg‘unlashtirishning istiqbolli yo‘nalishlarini shakllantirish, bir tomondan, rivojlangan mamlakatlar siyosatida 
kichik tadbirkorlik subyektlariga nisbatan qo‘llaniladigan ilg‘or texnologiyalar yordamida mamlakatimizda kichik 
tadbirkorlik faoliyati samaradorligini oshirish va boshqa tomondan, ushbu siyosatni tabaqalashtirilgan yon-
dashuvga moslashtirish imkonini beradi.

